ПРЕДЛАГАЧ: ГРУПА ПРАТЕНИЦИ

ПРЕДЛОГ НА ЗАКОН ЗА ИЗМЕНУВАЊЕ

И ДОПОЛНУВАЊЕ НА ЗАКОНОТ ЗА  ОПРЕДЕЛУВАЊЕ
ДОПОЛНИТЕЛЕН УСЛОВ ЗА ВРШЕЊЕ ЈАВНА ФУНКЦИЈА
ПО СКРАТЕНА ПОСТАПКА
Скопје, април 2009 година





ДО ПРЕТСЕДАТЕЛОТ НА СОБРАНИЕТО 




                    НА РЕПУБЛИКА МАКЕДОНИЈА


Врз основа на член 71 став 1 од Уставот на Република Македонија и членовите 132 и 137 од Деловникот на Собранието на Република Македонија, поднесуваме  Предлог на закон за изменување и дополнување на Законот за определување дополнителен услов за вршење јавна функција.

Предлагаме Собранието на Република Македонија согласно членот 170 од Деловникот на Собранието овој предлог закон да го разгледа по скратена постапка.



Истовремено, согласно членот 70 од Деловникот на Собранието на Република Македонија предлагаме Предлогот на законот за изменување и дополнување на Законот за определување дополнителен услов за вршење јавна функција да се внесе во Предлогот на дневниот ред на Педесеттата седница на Собранието на Република Македонија свикана за 15 април 2009 година.

                                                                           ______________________





                                        _______________________






                            ________________________





                                        ________________________






                             _______________________

ВОВЕД


1. ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И 
ПРИЧИНИ ЗА ДОНЕСУВАЊЕ НА ЗАКОНОТ


Собранието на Република Македонија на 22 јануари 2008 година го донесе Законот за определување дополнителен услов за вршење јавна функција, а на 15 јануари 2009 година согласно постапката утврдена со Законот ја донесе Одлуката за избор на претседател, заменик претседател и членови на Комисијата за верификација на фактите. Меѓутоа, во Законот не е утврден статусот на претседателот, заменик претседателот и членовите на Комисијата, во смисла на тоа дали функцијата за која се избрани ќе ја вршат професионално или не. Поради ова се наметна потребата од уредување на ова прашање, при што се предлага претседателот, заменик претседателот  и членовите на оваа комисија функцијата да ја вршат професионално. Имено, се цени дека на овој начин, со професионално вршење на функцијата Комисијата да може целосно да ја изврши обемната надлежност утврдена со Законот. Покрај ова, професионалното извршување на функцијата предвидена со овој предлог претпоставува и предвидување на одредби со кои ќе се уреди прашањето во врска со платата на претседателот и членовите на Комисијата. Исто така, имајќи ги предвид надлежностите на Комисијата за верификација на фактите утврдени во Законот потребно е да се продолжи примената на законот, при што се предлага примената на овој закон да биде пет години од денот на изборот на составот на Комисијата за верификација на фактите. 


2. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОНОТ


Целта на овој предлог е во Законот за определување дополнителен услов за вршење јавна функција  целосно да се уреди прашањето  за статусот на претседателот, заменик претседателот и членовите на Комисијата за верификација на фактите и да се продолжи рокот на примеанта на Законот. Од овие прчини во Предлогот се превидуваат одредби кои го уредуваат статусот на претседателот, заменик претседателот и членовите на Комисијата за верификација на фактите, го определуваат начинот на утврдување на платата,  времето за кое се избираат претседателот и заменикот претседател, како и одредба за продолжување на примената на Законот за определување дополнителен услов за вршење јавна функција. 

3. ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА


Предлогот на законот ќе предизвика финансиски последици врз Буџетот на Република Македонија со оглед на тоа што средствата за плата на  претседателот, заменик претседателот и членовите на Комисијата за верификација на фактите ќе се исплаќаат од Буџетот на Република Македонија.


4. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНОТО ОБЕЗБЕДУВАЊЕ, ПОДАТОЦИ ЗА ТОА ДАЛИ СПОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ


Средствата за спроведување на овој закон ќе се обезбедат од Буџетот на Република Македонија. Имено, со оглед на тоа што се предвидува професионално извршување на функцијата претседател, заменик претседател и член на Комисијата, во Буџетот на Република Македонија треба да се предвидат средства за нивните плати. 

5. СКРАТЕНА ПОСТАПКА ЗА ДОНЕСУВАЊЕ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ОПРЕДЕЛУВАЊЕ ДОПОЛНИТЕЛЕН УСЛОВ ЗА ВРШЕЊЕ ЈАВНА ФУНКЦИЈА

Скратената постапка за донесување на овој закон се предлага согласно членот 170 од Деловникот на Собранието на Република Македонија, бидејќи не е во прашање сложен и обемен закон, а ќе овозможи поскоро регулирање на статусот на претседателот, заменик претседателот и на членовите на Комисијата за верификација на фактите.
ПРЕДЛОГ НА ЗАКОН ЗА 

ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ОПРЕДЕЛУВАЊЕ ДОПОЛНИТЕЛЕН УСЛОВ ЗА ВРШЕЊЕ ЈАВНА ФУНКЦИЈА
Член 1


Во Законот за определување дополнителен услов за вршење јавна функција („Службен весник на Република Македонија“ број 14/2008) во членот 11 бројот „4“ се заменува со бројот „6“.

Член 2


Во членот 15 ставот 1 се менува и гласи:

„Комисијата е составена од 11 члена, односно од претседател, заменик претседател и девет члена кои ги избира и разрешува Собранието на Република Македонија со двотретинско мнозинство гласови од вкупниот број пратеници, од редот на личности со висок личен и професионален интегритет. Членовите на Комисијата се избираат за време од пет години.“

Член 3


По членот 16 се додаваат два нови члена 16-а и 16-б, кои гласат:

„Член 16-а


(1) Собранието на Република Македонија од редот на членовите на Комисијата на предлог на Комисијата за прашања на изборите и именувањата на Собранието ги избира претседателот и заменик претседателот на Комисијата  за време од шест  месеца.
(2) Собранието на Република Македонија најдоцна петнаесет дена пред истекот на мандатот на претседателот и заменик претседателот на Комисијата го врши изборот на наредниот претседател и заменик претседател на Комисијата.

Член 16-б

(1) Функцијата член на Комисијата се врши професионално.

(2) Функцијата член на Комисијата е неспојлива со вршење на друга јавна функција, како и со вршење на друга професија, дејност или должност. Претседателот, заменик претседателот и членовите на Комисијата не може да бидат членови во органи и тела кои ги избира или именува Собранието на Република Македонија или Владата на Република Македонија.


(3) Коефициентот за определување на платата на претседателот, заменик претседателот и членовите на Комисијата го  утврдува Комисијата за прашања на изборите и именувањата на Собранието на Република Македонија."
Член 4


Во членот 42 зборовите „на неговото влегување во сила“ се заменуваат со зборовите „на изборот на составот на Комисијата за верификација на фактиите“.

Член 5


Од денот на влегувањето во сила на овој закон претседателот, заменик претседателот и членовите на Комисијата за верификација на фактите функцијата во Комисијата ја вршат професионално.
Член 6


Овој закон влегува во сила со денот на објавувањето во „Службен весник на Република Македонија“.

ОБРАЗЛОЖЕНИЕ НА ПРЕДЛОГОТ НА ЗАКОНОТ


1. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ


Предложените изменувања и дополнувања на Законот за определување дополнителен услов за вршење јавна функција се однесуваат на уредувањето на статусот на претседателот, заменик претседателот и членовите на Комисијата за верификација на фактите. Се предлага претседателот, заменик претседателот и членовите на Комисијата функцијата за која се избрани од Собранието на Република Македонија да ја вршат професионално, а коефициентот за определување на платата да го определи Комисијата за прашања на изборите и именувањата. Со Предлогот исто така се предвидува можност сите членови на Комисијата да ја вршат функцијата претседател, односно заменик претседател. Имено, во членот 16-а се предвидува претседателот и заменик претседателот на Комисијата  Собранието да ги избира за време од шест  месеца, од редот на членовите на Комисијата на предлог на Комисијата за прашања на изборите и именувањата на Собранието, а Собранието најдоцна петнаесет дена пред истекот на мандатот на претседателот и заменик претседателот на Комисијата да го врши изборот на наредниот претседател и заменик претседател на Комисијата. Исто така, со Предлогот се предвидува одредба за продолжување на примената на Законот, односно се предлага рокот од пет години да почне да тече од денот на изборот на претседателот, заменик претседателот и членовите на Комисијата, односно на составот на Комисијата, а не од влегувањето во сила на Законот за определување дополнителен услов за вршење јавна функција.


2. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО 
  
   ПРЕДЛОЖЕНИТЕ ОДРЕДБИ

Предложените решенија во Предлогот на законот за изменување и дополнување на Законот за определување дополнителен услов за вршење јавна функција се меѓусебно поврзани заради определување на професионалниот статус на составот на Комисијата за верификација на фактите. 


3. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ   РЕШЕНИЈА


Со предложените решенија од Предлогот на законот ќе се допринесе   при остварувањето на надлежностите на Комисијата за верификација на фактите утврдени во Законот. Имено, Законот утврдува обемна надлежност на Комисијата, што секако бара целосно ангажирање на претседателот, заменик претседателот и членовите во оставувањето на овие надлежности, а средствата за платите ќе се обезбедат од Буџетот на Република Македонија.
     Извод на одредби од

 Законот за  определување дополнителен услов за вршење јавна функција 

Член 6


(1) Лицето од членот 5 на овој закон е должно, во моментот на давање неотповиклива писмена согласност (изјава) за кандидирање предвидена во Изборниот законик или пред преземање на јавна функција да поднесе писмена изјава заверена кај нотар до Комисијата, со која изјавува дека не соработувал со органите на државната безбедност во периодот од членот 2 на овој закон.


(2) Лицето од членот 5 на овој закон носител на јавна функција е должно, да поднесе писмена изјава заверена кај нотар до Комисијата со која изјавува дека не соработувал со органите на државната безбедност во периодот определен во членот 2 на овој закон.


(3) Комисијата во рок од 30 дена од денот на нејзиното конституирање објавува известување за датумот од кој почнува да тече рокот за поднесување заверена писмена изјава од ставот (2) на овој член во "Службен весник на Република Македонија" и нај малку во два дневни весници, од кои нај малку во по еден од весниците што се издаваат на македонски јазик и весниците што се издаваат на јазикот што го зборуваат најмалку 20% од граѓаните кои зборуваат службен јазик различен од македонскиот.


(4) Текстот на изјавата гласи: "Јас (име и презиме) одговорно изјавувам дека не сум соработувал со органите на државната безбедност во периодот опфатен со овој закон, како таен соработник или таен информатор при оперативно прибирање на информации што биле предмет на обработка, чување и користење од органите на државната безбедност, во облик на автоматизирани или рачни збирки на податоци и досиеја, оформени и водени за одредени лица, ниту сум издавал наредби, ниту сум бил корисник на информациите од тајниот соработник или тајниот информатор, со коишто се кршени или ограничувани основните права и слободи на граѓаните од политички или идеолошки причини, ниту поради тоа сум стекнал материјална корист, ниту сум бил привилегуван при вработување или напредување во службата".

Член 11


Лицето кандидат за носител на јавна функција, кое еднаш поднело изјава согласно со членот 4 на овој закон, не е должно да поднесе нова изјава во случај на повторно кандидирање или преземање јавна функција.






    Член 15


(1) Комисијата е составена од претседател, заменик претседател и девет члена кои ги избира и разрешува Собранието на Република Македонија со двотретинско мнозинство гласови од вкупниот број пратеници, од редот на личности со висок личен и професионален интегритет, за време од пет години.


(2) Доколку членовите на Комисијата не се изберат, постапката за избор се повторува.


(3) Во повторената постапка за избор на членови на Комисијата, Собранието на Република Македонија изборот го врши со мнозинство гласови од вкупниот број пратеници.


(4) Во повторената постапка пратеничката група на политичката партија во опозиција која има најмногу пратеници во Собранието на Република Македонија предлага кандидат за претседател на Комисијата за верификација на фактите во рок од два работни дена по завршувањето на повторениот оглас за избор на членови на Комисијата.


(5) Доколку пратеничката група на политичката партија во опозиција која има најмногу пратеници во Собранието на Република Македонија во рокот од ставот (4) на овој член не предложи кандидат, тогаш кандидат за претседател на Комисијата за верификација на фактите предлага Комисијата за прашањата на изборите и именувањата.


(6) Членовите на Комисијата се разрешуваат со мнозинство со кое

се избрани.





 Член 42


Овој закон влегува во сила осмиот ден од денот на објавувањето во "Службен весник на Република Македонија", а ќе се применува пет години од денот на неговото влегување во сила.

2
9

